
https:/www.facebook.com/zarnews.uz @zarnews_uz https:/twitter.com/zarnews_uzZ www.zarnews.uz1913-yil aprel oyidan chiqa boshlagan

2024-yil 6-iyun, payshanba, 
67 (23.944)-son

Aqllilikni 
ko‘z-ko‘z 

etish 
aqlsizlikning 

belgisi

KUN
H IKMATI

2024-2025-o‘quv yili uchun 
davlat oliy ta’lim muassas-
alariga o‘qishga kirish im-
tihonlarida yangiliklar bor. 
Test sinovlari qanday o‘tka-
zilishi va qay tartibda olin-
ishi borasida Bilim va mal-
akalarni baholash agentligi 
viloyat bo‘limi boshlig‘i 
Vohid SIRLIBOYEVga muro-
jaat qildik. 

- Bu yilgi qabul jarayoni ikki 
bosqichda amalga oshiriladi, - dedi 
V.Sirliboyev. - Birinchi bosqichda abi-
turiyentlar 5-iyundan 25-iyungachada 
onlayn ro‘yxatdan o‘tadi. Ular ro‘yxat­
dan o‘tishda fanlar majmuasi, ta’lim 
tili, test topshirish hududini tanlaydi. 
Test sinovlari iyul-avgust oylarida 
o‘tkazilishi rejalashtirilmoqda. Test 
sinovlari to‘liq yakunlangach, 15 kun 
muddatda ikkinchi bosqich amalga 
oshiriladi. Bunda abituriyentlarga oliy 
ta’lim muassasasi, ta’lim yo‘nalishi, 
ta’lim shakli, tanlov ustuvorligini tan-
lash imkoni beriladi. 

2024-2025-o‘quv yilidan bosh-
lab davlat oliy va professional ta’lim 
muassasalariga (kasb-hunar mak-
tabi bundan mustasno) qabul qilish 
bo‘yicha imtihonlar “avval test, 
so‘ng tanlov” tamoyiliga muvofiq 
bir vaqtda o‘tkaziladi. Bunda abi-
turiyentlar o‘z tanloviga ko‘ra test 
sinovi natijasida to‘plagan balidan 
kelib chiqib, dastlab oliy ta’limning 
bakalavriat ta’lim yo‘nalishlariga, 
so‘ng professional ta’lim muas-
sasalariga o‘qishga kirish uchun 
tanlovda ishtirok etadi. Ya’ni, abi-
turiyentlarga avval test sinovlarida 
o‘z bilimlarining balini bilgan holda 
o‘zlari xohlagan ta’lim yo‘nalishlarini 
tanlash imkoniyati berilyapti. 

Bu yilgi test sinovlarida abituri-

yentlar oldingi yildagi kabi ikkita 
asosiy fan va uchta majburiy fanlar-
dan test topshiriqlari topshirishadi. 
Baholash mezonlari o‘zgarishsiz 
qoldirilgan.

- Test sinovlarida ishtirok eti-
shi uchun abituriyentlar qanday 
hujjatlar topshirishi kerak? Kimlar 
hujjat topshirishda to‘lov qiladi?

- Abituriyentlar test sinovlarida 
ishtirok etishlari uchun onlayn ro‘yx-
atdan o‘tish jarayonida pasport, to‘liq 
o‘rta ma’lumot to‘g‘risidagi attestat 
yoki diplom, imtiyoz beruvchi serti­
fikat yoki tavsiyanomalarini ilova 
qilishlari kerak bo‘ladi. Bu yilgi qabul 
jarayonlarida ham oldingi yillardagi 
kabi joriy yil bitiruvchilari, nogironligi 
bo‘lgan, to‘liq davlat ta’minotidagi, 
ijtimoiy himoya yagona reestriga kiri
tilgan shaxslar va ularning farzandlari, 
“Yoshlar daftari”ga kiritilgan yoshlar 
ham test sinovlari uchun to‘lovdan 
ozod qilinadi. Yuqorida keltirilgan 
toifadan boshqa abituriyentlar test 
sinovlarida qatnashish uchun bazaviy 
hisoblash miqdorining yarim baravari 
miqdorida to‘lovni amalga oshiradi. 
Abituriyent my.uzbmb.uz tizimi orqali 
xorijdan turib ham onlayn ro‘yxatdan 
o‘tishi mumkin. Bunda shaxsiy kabi-
neti orqali test sinovlari uchun to‘lovni 
amalga oshirib, belgilangan sanada, 
o‘zi xohlab ko‘rsatgan manzilda test 
sinovlarida ishtirok etish imkoniyati 
yaratiladi.

- Abituriyentlar avval test 
topshirib, keyin oliy ta’lim muas-
sasasini tanlasa, ba’zi oliy ta’lim 
muassasasiga ko‘p, ayrimlariga 
kam talaba qabul qilinmaydimi? 
Bu masalaning yechimi qanday 

bo‘ladi?
-	 Yo‘q, aksincha, yuqori ball 

to‘plagan abituriyentlar oldingi 
yillarda o‘tish ballari yuqori bo‘lgan 
nufuzli OTMlarni tanlov qilsalar, 
nisbatan pastroq balli abituriyentlar 
o‘zlarining tanlovdagi imkoniyatlari­
ga qarab tanlov qilishadi. Asosiy 
maqsad bilimli yoshlarni oliy ta’lim 
bilan qamrab olishga qaratilgan. 

- Prezident farmonida davlat 
buyurtmasi parametrlarini davlat 
oliy ta’lim muassasalari kesimida 
taqsimlash amaliyoti bekor qilini-
shi aytilgan. Bu nima degani?

- Joriy yil qabulidan boshlab 
davlat buyurtmasi parametrlari-
ni davlat oliy ta’lim muassasalari 
kesimida taqsimlash amaliyoti bekor 
qilinib, bakalavriat ta’lim yo‘nalish-
lari va magistratura mutaxassisliklari 
bo‘yicha kunduzgi ta’lim shaklida 
tasdiqlash tartibi joriy etiladi. Ya’ni, 
bundan buyon davlat grantlari 
falon oliy ta’lim muassasasi uchun 
berilmasdan, balki ta’lim yo‘nali-
shi uchun ajratiladi. Aniqroq qilib 

aytganda, eng yuqori ball to‘plagan 
abituriyentlar qaysi OTMga tanlov 
qilganidan qat’i nazar, grant aso-
sida o‘qishga kiradi. Ushbu tartib 
bo‘yicha endilikda ayrim OTMlarda 
bironta ham grantga kirgan talaba 
bo‘lmasligi mumkin. 

- Shuningdek, farmonda dav-
lat buyurtmasi bo‘yicha kvotalar 
taqsimotida muhandislik, tibbi-
yot, aniq va tabiiy fanlar bilim 
sohalariga ustuvorlik beriladi, 
deyilgan. Buni qanday tushuni
shimiz kerak?

- Farmondagi davlat buyurtmasi 
bo‘yicha kvotalar taqsimotida mu-
handislik, tibbiyot, aniq va tabiiy fan-
lar bilim sohalariga ustuvorlik beriladi, 
deyilishi davlat grantlari iqtisodiyo
timizning real tarmoqlari bo‘yicha har 
tomonlama bilimli kadrlarga bo‘lgan 
ehtiyojlardan kelib chiqqan holda 
yuqoridagi bilim sohalariga ajratilishi 
nazarda tutilgan.

- Test sinovlari yopiq binolar-
da o‘tkaziladimi yoki ochiq bino-
larda?

- Bu yilgi test sinovlarini o‘tkazish 
bo‘yicha viloyat hokimligi tomoni-
dan yopiq pavilonlar, sport zallari 
reja-chizmalari tasdiqlangan. Ho-
zirda viloyatda katta sig‘imli yopiq 
binolar (Sh.Rashidov nomidagi 
SamDU akademik litseyi sport zali, 
jismoniy madaniyat fakulteti sport 
zali, Samarqand sport o‘yin turlari 
va yengil atletikaga ixtisoslashtiril-
gan sport maktabining 4 ta sport 
zallari, Samarqand ixtisoslashtirilgan 
olimpiya zaxiralari maktab-interna-
tining 3 ta sport zallari)da o‘tkazish 

rejalashtirilgan. 
Xurshida ERNAZAROVA 

suhbatlashdi.

Samarqandda Birlashgan Millat-
lar Tashkilotining Sanoatni rivoj
lantirish tashkiloti (UNIDO) va 
Barqaror rivojlanish maqsadlari 
(BRM) bo‘limi bilan hamkorlikda 
“Sharqiy Yevropa va Markaziy 
Osiyoning ayrim mamlakatlarida 
sanoat statistikasini takomil-
lashtirish va sanoat rivojlanishi-
ni tahlil qilish uchun statistik 
ko‘rsatkichlarni ishlab chiqish” 
loyihasi doirasida mintaqaviy 
seminar o‘tkazilmoqda.

Seminarda BMT Sanoatni rivojlan-
tirish tashkiloti (UNIDO) mas’ullari, 
Armaniston, Ozarbayjon, Belarus, 
Qozog‘iston, Qirg‘iz, Moldova, Ros-
siya, Tojikiston, Turkmaniston hamda 
O‘zbekiston davlatlarining statistika 
bo‘yicha mas’ul xodim va ekspertlari 
qatnashyapti.

Ishtirokchilar “Sanoat statistikasi­
ning asosiy ko‘rsatkichlari”, “Ishlab 
chiqarishda ilmiy-tadqiqot ishlari”, 
“Ishlab chiqarishda raqamli iqtisodiyot”, 
“Sanoat ko‘rsatkichlarining kompozit 
indekslari” mavzularida taqdimotlar 
qilib, tajriba almashmoqda.

BMTning Sanoatni rivojlantirish 
tashkiloti (UNIDO) 1966-yilda tashkil 
etilgan va shtab-kvartirasi Avstriya
ning Vena shahrida joylashgan. Tash-
kilotga 170 ta davlat a’zo va dunyo 
bo‘ylab 29 ta mintaqaviy hamda 
davlatlararo idoralar tarmog‘i mavjud. 
Tashkilotning asosiy maqsadi rivojla-
nayotgan mamlakatlar va iqtisodiyoti 
o‘tish davridagi mamlakatlarda sa-
noat rivojlanishini rag‘batlantirish va 
jadallashtirish, shuningdek, xalqaro 

sanoat kooperatsiyasini rivojlantirish-
dan iborat.

Tashkilot sanoatda ekologik 
barqarorlikni rag‘batlantirish va toza 
energiyadan foydalanish imkoniyatla-
rini oshirish bo‘yicha tashabbuslarni 
qo‘llab-quvvatlaydi. Barqaror sanoat 
iste’moli va ishlab chiqarish modellari­
ni rag‘batlantiradi. 2019-yildan buyon 
tashkilotga a’zo davlatlarda mintaqa-
viy tarzda sanoat statistikasi bo‘yicha 
amalga oshirilayotgan ishlar muhokama 
qilib kelinmoqda.

- Sanoat statistikasi masalalarini 
muhokama qilishga bag‘ishlangan 
galdagi seminarda 10 ta davlat vakil-
lari o‘z taqdimoti va sohada foydalan-
ayotgan loyihalari bilan ishtirok etyap-
ti, - deydi BMT Sanoatni rivojlantirish 
tashkiloti (UNIDO) bosh statisti 
Fernando Kantu. – Yil davomida biz 

bu kabi loyihalar, erishilgan natija va 
kelgusidagi rejalarni muhokama qilib, 
sanoat statistikasining rivojlanishiga 
xizmat qiladigan loyihalarni saralab 
olamiz va o‘sha davlat tajribasi amal-
da tatbiq qilinadi.

Seminarning ilk kunida O‘zbekiston 
Statistika agentligi sanoat statistikasi 
boshqarmasi boshlig‘i Sardor Jo‘rayev 
tomonidan O‘zbekiston milliy statistika 
tizimi va sanoat statistikasi samarador-
ligini oshirish bo‘yicha amalga oshiril-
gan islohotlar va istiqboldagi rejalar 
taqdim qilindi.

Taqdimotda sanoat statistikasi 
bo‘yicha amalga oshirilayotgan ishlar, 
xususan, tarmoq statistikasida axborot 
tizimlari o‘rnini oshirish, sanoat korxo-
nalari demografiyasi bo‘yicha ko‘rsat-
kichlarni shakllantirish uslubiyatini 
takomillashtirish, sanoat ishlab chiqa

rishining texnologik rivojlanishi bo‘yicha 
mavjud ko‘rsatkichlarni shakllantirish 
uslubiyatini xalqaro tavsiya va qo‘llan-
malar asosida takomillashtirishga oid 
masalalar bo‘yicha batafsil ma’lumotlar 
berildi.

Seminar 7-iyunga qadar davom 
etadi va masalalar ishtirokchi dav-
latlar, xalqaro tashkilotning mas’ul 
ekspertlari ishtirokida muhokama 
qilinadi. Shuningdek, ishtirokchi 
davlatlarning ilg‘or tajribalarini amali-
yotga joriy etish, sanoat statistikasi 
bo‘yicha asosiy indektorlarni shakl-
lantirish metodologiyasini xalqaro tav-
siyalar asosida yanada takomillash
tirish, sanoatda ko‘p faktorli mehnat 
unumdorligi indeksini shakllantirish 
bo‘yicha amalga oshiriladigan ustuvor 
vazifalar belgilab olinadi.

F.RO‘ZIBOYEV.

Avval test, so‘ng tanlov: 
BU NIMA DEGANI? Keyingi vaqtda ijtimoiy tarmoqlarda eng 

“trend”ga chiqqan mavzu shu: “Bola o‘g‘ri-
si chiqibdi...”. Qayerdan chiqqani, ushlangan 
bo‘lsa, jazoga tortilgan yoki yo‘qligi haqida 
ma’lumot topa olmaysiz. Faqat vahimali video 
va rasmlar tarqatiladi. Maqsad nima, ma’lum bir 
kanallardagi kuzatuvchilar sonini ko‘paytirishmi 
yoki aholi o‘rtasida qo‘rquv hissini uyg‘otish?

Shu mavzuda mulohaza qilib o‘tirganimda, bir tanishim kelib, 
qishlog‘ida kuni kecha bo‘lib o‘tgan voqeani aytib qoldi. Unga 
ko‘ra, bir nechta qishloq bolasi yo‘lda turgan “Jiguli”dan qoch-
gan. Buni ko‘rgan “katta”lar “bola o‘g‘risi”, deya mashinaning 
ortidan quvib, to‘xtatishgan. Keyin ma’lum bo‘lishicha, o‘sha 
bolalar “Jiguli”ga tosh otib, bir burchagini pachoq qilib qochgan 
ekan. Aslida ijtimoiy tarmoqda tarqatilayotgan shu mazmundagi 
mediaaxborotlar ortidan surishtiruv olib borsangiz, aksariyati 
umuman boshqa mazmunga ega ekanligini topasiz. 

Viloyat ichki ishlar boshqarmasining rasmiy telegram kanali
da ayni mavzuda qisqaroq bo‘lsa-da, izoh berib o‘tilgan ekan. 
Unda jumladan shunday deyiladi: “So‘nggi kunlarda ijtimoiy tar-
moqlarda Samarqand viloyati hududida bola o‘g‘rilari aniqlan-
gani to‘g‘risidagi turli xabarlar tarqalmoqda. Shuni ma’lum qila-
mizki, ushbu xabarlar yuzasidan mas’ullar tomonidan o‘rganish 
ishlari olib borildi. O‘rganishlar natijasi ushbu xabarlar asossiz 
va haqiqatdan yiroq ekanligini ko‘rsatmoqda”.

Xususan, keng jamoatchilik muhokamalariga sabab 
bo‘lgan bola o‘g‘irlamoqchi bo‘linganligi haqidagi shunday 
xabarlardan biri o‘rganilganda, voqea 2024-yilning 13-may 
kuni soat 21:00 lar atrofida Jomboy tumanida sodir bo‘lgan-
ligi, unda aslida toshkentlik erkak ijtimoiy tarmoqlar orqali ta
nishgan ayolining uyiga kelganida ayolning yaqinlari tomoni-
dan ushlanib, “samosud” qilingani ma’lum bo‘ldi. Bu mavzu 
“moda”dan biroz qolgan shekilli, ijtimoiy tarmoq “faol”lari 
uning mazmunini o‘zgartirib, olovga benzin sepishgan, xolos.

O‘ylab ko‘rsak, “bola o‘g‘rilari” mavzusi deyarli har yili 
bir ko‘tariladigan va doim jamoatchilik e’tiborida bo‘ladi-
gan navbatchi mavzuga aylanib qolgan. Afsuski, bu bora-
da huquqni muhofaza qiluvchi idoralar haligacha kengroq 
munosabat yoki izoh berganini ko‘rmadik. Tarqatilayotgan 
axborotlar yolg‘on bo‘lsa, brifing yoki matbuot anjumani 
shaklida tadbir o‘tkazib, keng jamoatchilikni ogoh qilish, 
bunday harakatlarning maqsadi va ijtimoiy xavfini tushuntirish 
kerak emasmi? Agar shunday bo‘lganida, balki odamlarimiz 
“Jiguli”larning ortidan quvishgacha bormasdi. 

Asqar BAROTOV.

BOLABOLA

O‘G‘RILARI 
chiqqani rostmi?

Sanoat statistikasi masalalari 
muhokama qilinmoqda

TAYINLOV
Tojiyev Ravshan 

O‘tkir o‘g‘li - 
viloyat transport 

boshqarmasi 
boshlig‘i 

lavozimiga 
tayinlandi.

INDALLOSINI AYTGANDA...
Murod Muhammad DO‘ST, 
yozuvchi:
- Ijod kishisi o‘ziga eng yorug‘ nar-
salarni, deylik, chaqmoqni, yashin
ni, vulqonni taxallus qilib olishi, 
o‘nlab, hattoki yuzlab kitob yozishi 
mumkin, lekin Xudoning nazari 
tushmasa – hammasi bekor.

Bugungi kunda viloyati
mizda Turkiya kompani-
yalarining kapitali ishtiroki-
da jami 104 ta, shundan 48 
ta qo‘shma korxona hamda 
56 ta xorijiy korxona faoli-
yat yuritib kelmoqda. 

2023-yilda 13 ta inves-
titsiya loyihalarini amalga 
oshirish doirasida Turkiya 
davlatidan jami 15,7 million 
dollar miqdorida xorijiy 
investitsiya mablag‘lari 
o‘zlashtirildi. Joriy yil davlat 
investitsiya Dasturiga 
muvofiq, viloyatda Turkiya 
davlati bilan hamkorlikda 2 
ta yangi investitsiya loyihasi 
amalga oshirilmoqda. Yil 
yakuniga qadar ushbu loyi
halar doirasida jami 2 mil-
lion dollar xorijiy investitsiya 
mablag‘lari o‘zlashtiriladi. 

 Xususan, Qo‘shrabot 
tumanida “ALIHAN OR-
GANIC AGRO LLC” MChJ 
XK  negizida “Lavanda 
gulini qayta ishlash” loyi­
hasi amalga oshiriladi 
va 500 ming AQSh dol-
lari miqdorida sarmoya 

o‘zlashtiriladi. 
Viloyatimiz hamda Tur-

kiya Respublikasi o‘rtasida 
o‘zaro savdo-iqtisodiy 
aloqalar yo‘nalishida 
o‘tgan 2023-yilda tovar 
aylanmasi 268,1 million 
dollarni tashkil etdi. Shun-
dan 226,6 million dollarlik 
import hamda 41,5 million 
dollarlik eksport amalga 
oshirildi.  Turkiya  davlati-
ga qilingan eksport mah-
sulotlari asosan kalava-ip, 
to‘qimachilik, meva-sab-
zavotlar va boshqa turdagi 
mahsulotlar hissasiga 
to‘g‘ri kelmoqda.

  Shuningdek, Samar-
qand shahri va Turkiyaning 
Sakarya (2019-yil), Afyon-
karahisar (2022-yil), Konya 
(2023-yil) hamda Gazian-
tep (2023-yil) shaharlari 
o‘rtasida birodarlik aloqalari 
o‘rnatish yuzasidan keli-
shuvlarga erishilgan.  

 Viloyat investitsiyalar, 
sanoat va tashqi 

savdo boshqarmasi 
axborot xizmati.

Samarqandda Turkiya 
kapitalida 104 ta 
korxona tashkil etilgan

O‘zbekiston-Turkiya. Qadim ildizlari bir bo‘lgan bu 
ikki davlat qardoshlik, birodarlik tuyg‘ulari bilan ham 
charbarchas bog‘langan. Bu jihatlar savdo-iqtisodiy, 
ijtimoiy sohalarda ham o‘z aksini topgan. Turkiya 
kompaniyalari va mahsulotlari dunyoda yetakchi 
o‘rinlarni egallagan bo‘lsa, O‘zbekiston bozori o‘z 
investitsiyaviy jozibadorligi bilan jahonga tanilmoq-
da. Buni yurtimizda tashkil etilgan qo‘shma va xo-
rijiy korxonalarning aksariyatida Turkiya sarmoyasi 
ishtirok etganida ham ko‘rishimiz mumkin.      

Dolzarb
mavzu

Bizning suhbat



2 Deputatlar xalq ishonchini to‘la qozona
olgani yo‘q

2024-yil 6-iyun, 
payshanba

Aholining siyosiy xabardorligini 
oshirish uchun bu gal “Adolat” 
sotsial-demokratik partiyasi 
viloyat kengashi raisi Himmat 
Oqbo‘tayevga murojaat qildik.
Tahlil, taqqos bo‘lishi uchun 
partiya raislariga avval berilgan 
savollar bu gal ham aynan tak-
rorlandi. Ya’ni, Himmat Qo‘ch-
qorovich bilan muloqotimiz ham 
an’anaviy tarzda bo‘ldi.

- Viloyatimizda 500 nafarga yaqin 
deputat faoliyat olib boradi. Lekin aholi
ning aksariyati detutatlarini tanimaydi. 
Bunga sabab nima deb o‘ylaysiz?

- Bugun xalq vakili bo‘lib saylangan 
mahalliy Kengashlar deputatlari hamon xalq 
ishonchini to‘la qozona olgani yo‘q. To‘g‘ri, 
o‘z vakolatlarini anglab, undan foydalana 
olayotgan deputatlar talaygina, ammo gu-
ruch kurmaksiz bo‘lmaganidek, ba’zi joylar-
da saylovchilar hali-hanuz deputat deganda, 
saylovlar vaqti va’da berib, keyin yo‘q bo‘lib 
qoladigan shaxslarni tushunishayotgani bor 
gap.

Bunga sabab mahalliy kengash deputat-
larining o‘z haq-huquqlarini va majburiyatla-
rini to‘la anglab yetmaganligi hamda asosiy 
ish joyidan ortib, deputatlik faoliyati uchun 
yetarlicha vaqt topolmasligi deb o‘ylayman.

Yana bir bor ta’kidlab aytamanki, hamma 
gap deputat o‘z haq-huquqlarini, qonun-
chilikdagi vakolatlarini bilmasligida. Vijdonan 
vazifasini bajara olmasligini sezsa-da, o‘z 
o‘rnini bo‘shatib qo‘ymasligida. Qaysidir 
tashkilot rahbari deputat bo‘lib olib, necha 
yildan beri bir tumanda yoki shaharda ishlab 
kelayotgan boshqa bir tashkilot rahbari oldi-
ga vazifa qo‘ya olmasligida.

- Bundan tashqari, vakillik organi
ga uning nomzodini qaysidir partiya 
ko‘rsatgan bo‘lishiga qaramay, ayrim 
deputatlar hatto o‘sha siyosiy tuzilma 
bilan ham yaqin hamkorlik qilmaydi. 
Shunday bo‘lishiga qaramasdan, bugun-
gi kungacha biror deputat chaqirib olin-
gan emas. Nima deb o‘ylaysiz, vakillik 
organlariga mustaqillik berilayotgan bir 
paytda bu institutni ishlatish ayni mud-
dao bo‘lmaydimi?

- Sirtdan qaraganda shunday ko‘rina-
di. Aslida bunday emas. Deputat va uni 
nomzod sifatida ko‘rsatgan siyosiy partiya 
o‘rtasida uzviy hamkorlik doimo bo‘ladi. 
Chunki deputatlar ishtirokida hal etiladigan 
vazifalar bo‘ladi, ish rejalar bor va ularni ijro 
qilish kerak, deputatlar deputatlik faoliyati 
haqida hisobotlarini partiya hududiy va ma-
halliy kengashlariga taqdim etib boradi.

“Xalq deputatlari mahalliy kengashi depu­
tatini, O‘zbekiston Respublikasi Oliy Majlisi­
ning Qonunchilik palatasi deputatini va Senati 
a’zosini chaqirib olish to‘g‘risida”gi Qonun-
ning 1-moddasida deputatni chaqirib olish 
asoslari belgilangan va shunday asoslardan 
biri deputatning uni deputatlikka nomzod qilib 
ko‘rsatgan siyosiy partiya oldidagi o‘z maj­
buriyatlarini bajarmaganligi hisoblanadi.

Demak, agar deputat uning nomzodi­
ni ko‘rsatgan siyosiy partiya oldidagi o‘z 
majburiyatlarini bajarmasa yoki boshqacha 
qilib aytganda, hamkorlikni to‘xtatsa, o‘sha 
deputatni chaqirib olish mumkin.

Bugungi deputat avvalgi deputatdan tub-
dan farq qiladi. Sababi, bugun deputatlarga 
katta imtiyoz va yo‘nalishlar berildi. Davlat 
va jamiyat hayotiga doir keng ko‘lamli islo-
hotlarni amalga oshirish, xalqimiz huquq va 
manfaatlarini himoya qilishda siyosiy partiya 
deputatlarining o‘rni juda ham katta.

Hududlarni kompleks rivojlantirish, aholi 
farovonligini oshirish, kambag‘allikni qis-
qartirishga alohida e’tibor qaratilmoqda. 
Iqtisodiy-ijtimoiy sohalarni qamrab olgan 
ko‘plab dasturlar amalga oshirilmoqda. 
Tadbirkorlikni rivojlantirish, aholini ish bilan 
ta’minlash ustuvor vazifa etib belgilangan.

Demak, deputat partiya bilan yaqin ham-
korlikda ish olib borishi zarur va shart.

- Umuman, joriy yilgi saylovlar o‘tgan 
safargilardan tubdan farq qilishi tabiiy. 
Mojaritar saylov, hokimlar endi mahal-
liy kengashlarga rais bo‘lmasligi kabi 
ko‘plab omillar bunga sabab bo‘lishi 
shubhasiz. Bunday sharoitda partiyaning 
siz rahbarlik qilayotgan viloyat Ken-
gashi siyosiy imtihonlarga qay darajada 
tayyorgarlik ko‘rmoqda?

- Yoqubjon, to‘g‘ri ta’kidladingiz, 
so‘nggi yillarda mamlakatimizda barcha 
sohalarda bo‘lgani kabi jamiyatda siyosiy 
partiyalarning rolini kuchaytirishga, saylov 
va referendum o‘tkazish tartibini yanada 
takomillashtirishga qaratilgan keng ko‘lamli 
islohotlar amalga oshirildi. Bugun zamon-
ning o‘zi siyosiy partiyalarning ish uslubini 
tubdan o‘zgartirish, ularning aholi, elektorat 
bilan muloqotini tizimli yo‘lga qo‘yishni talab 
etmoqda. Balandparvoz gaplarni chetga 
surib, aniq amaliy ishlar bilan saylovchilar 
ishonchini qozonishimiz, ularning qalbidan 

joy olishimiz kerak. Hozirgi kunda mam-
lakatimiz siyosiy partiyalari katta siyosiy va 
g‘oyaviy tajriba orttirdilar, ichki va tashqi 
siyosat masalalari bo‘yicha o‘z pozitsiyala-
rini aniqlab oldilar, bugun ularning dastur-
lari bir-biridan farq qiladi, siyosiy partiyalar 
orasida esa sog‘lom raqobat kuzatilmoqda.

Bu islohotlar siyosiy partiyalar, shu jum-
ladan, “Adolat” sotsial-demokratik partiyasi-
ning viloyat kengashi oldiga bir qator muhim 
vazifalarni qo‘yadi. Bu esa bizdan nafaqat 
dasturiy va saylovoldi partiyalararo kurash-
ning shakl, usul va uslublarini tashkillashti-
rish, balki eng muhimi, elektoratni ko‘proq 
tashvishlantirayotgan ijtimoiy-iqtisodiy 
masalalarni chuqurroq o‘rganish, ularning 
yechimi bo‘yicha takliflar ishlab chiqish va 
ularni amalga oshirish borasida konkret, 
aniq harakatlarni talab etadi.

Mojaritar saylov tizimidan aralash say-
lov tizimiga o‘tilishi partiyalar uchun ayni 
muddao bo‘ldi. Chunki endi saylovchilar 
nomzodga va partiyaga to‘g‘ridan-to‘g‘ri 
ovoz berishi partiyalarning jamiyatdagi o‘rni 
va roli mustahkamlanishiga bevosita ta’sir 
o‘tkazadi. Shu sabab “Adolat” SDP viloyat 
kengashi siyosiy imtihonlarga har tarafla-
ma mukammal reja asosida tayyorgarlik 
ko‘rmoqda.

Partiyamizning fuqarolar huquqlari va 
qonuniy manfaatlariga daxldor va bosh-
qa dolzarb masalalar yuzasidan hududlar 
kesimida oliy ta’limda ilmiy-tadqiqot ishlari 
natijadorligini oshirish, ilm-fanning innovat-
sion infratuzilmasini shakllantirish, tibbiyot 
sohasida, xususan, aholi salomatligi va dori 
vositalarining narxlarini belgilash, sohadagi 
mavjud muammolar va ularni bartaraf etish 
bo‘yicha jamoatchilik nazorati o‘tkazilib, 
o‘rganish ishlari olib borilmoqda.

Bu kabi ishlar natijasida 2019-yildagi 
saylovlar arafasida partiya a’zolari 52846 
nafarni tashkil etib, 672 ta boshlang‘ich 
partiya tashkilotiga birlashgan bo‘lsa, 
bugungi kunda BPT soni 917 ta, partiya 
a’zolari soni qariyb 75 ming nafarga yetdi.

Bundan tashqari, partiyaning 30 ga 
yaqin loyihalari doirasida amalga oshirilgan 
ishlar natijasida partiyaning xalq orasidagi 
taniluvchanligi oshib bormoqda. Jumladan, 
haftaning har chorshanba kuni amalga oshi­
riladigan “Muammo bilan yuzma-yuz”, har 
seshanba kuni “Siyosiy-huquqiy bilimlar-
ni mustahkamlash - demokratik jamiyat 
poydevori”, shuningdek, “Bir oyda bir ish 
o‘rni”, “Bir adolatchi 100 ayolga himoyachi”, 
“Vatan kelajagi yoshlar qo‘lida”, “Saxovat - 
benazir qadriyat” kabi loyihalar yurtdoshlari­
mizning o‘z hayotidan rozi bo‘lib yashashida 
muhim ahamiyat kasb etmoqda.

Eng muhimi, “adolat”chilar saylovoldi das-
turida belgilangan vazifalar ijrosini to‘laqonli 
ta’minlash,  aholi, elektorat muammolariga 
yechim topish, joriy saylovlar yilida zimma­
mizdagi mas’uliyat yanada oshganligini 
e’tiborga olib, siyosiy jarayonda ijobiy natija-
ga erishish uchun faol ish olib borish yo‘lida 
zarur chora-tadbirlarni belgilab olganmiz.

Shuningdek deputatlikka nomzodlar ma-
salasida xalq farovonligi yo‘lida xizmat qilib 
kelayotgan, jamiyatimizda hurmat qozongan 
nomzodlar ro‘yxati shakllantirilmoqda. 
Eng avvalo, biz deputatlikka nomzod qilib 
ko‘rsatiladigan shaxslar yuqori salohiyatga 
ega, fidoyi bo‘lishi, mas’uliyatli va zimma-
sidagi vazifalarni sidqidildan bajaradigan 
bo‘lishiga e’tiborni qaratmoqdamiz.

- Saylov haqida gap ketarkan, tabiiy
ki, jarayonlar oldidan partiyalar beix-
tiyor faollashadi. Ayting-chi, ana shu 
jo‘shqinlikni saqlab qolish mumkinmi?

- Tan olish kerakki, jamiyatda siyosiy 
partiyalar, ayniqsa, saylovoldi jarayonida 
faollashadi degan fikrlar mavjud. Ammo 
bunday fikrlash katta xato deb o‘ylayman. 
Sababi, saylovchilarning siyosiy partiyalarga 
bo‘lgan ishonchi va e’tibori yillar davomida 
shakllanadi va toblanadi. Shu sababli siyosiy 
partiyalar o‘z faoliyatida ma’lum bir davrda 
emas, balki doimiy ravishda faol bo‘lishga, 
elektorat ishonchi, hurmati va e’tiborini qo-
zonishga harakatda bo‘lishadi.

Albatta, zamon o‘zgardi, tafakkur o‘zgar-
di, ong-shuur o‘zgardi, hayotga, turmush 

tarziga muno-
sabat o‘zgardi. 
Ilgari rahbarlar 
idorada o‘tirib 
kunini o‘tkazgan 
bo‘lsa, bugun xalq 
ichida yurib, ularning 
yashash sharoitlari 
bilan yaqindan tanish-
moqda, muammolari
ni yechishga harakat 
qilmoqda. Endi “ozgina 
vaqt o‘tsa, bu masa-
la o‘zi hal bo‘ladi”, “bu 
hukumatning ishi”, degan 
qarashlar, “Sen menga 
tegma, men senga teg-
mayman”, degan eskicha 
kayfiyatda taraqqiyotning 
shiddatli karvonida aravaning 
orqa g‘ildiragi tarzida yurib 
bo‘lmaydi. Tashabbuskorlik, 
intilish, fidoyilik ko‘rsatmagan, 
favqulodda safarbarlik holatida 
ishlamagan partiya bu karvon-
dan sitilib chiqib, orqada, chang 
ichida qolib ketadi.

Ha, yeng shimarib, astoydil 
ishlaydigan vaqt allaqachon kelgan. 
O‘zgarishlar zamoni, islohotlar davri 
bizdan shuni talab qilmoqda. Biz, 
“adolat”chilar bu chaqiriqqa “labbay”, 
deb javob bera oladigan siyosiy kuch 
ekanligimizni, mamlakatimiz barqarorli-
gi, xalqimiz farovonligi, jamiyatda qonun 
ustuvorligiga erishish yo‘lida jips bo‘lib, 
astoydil xizmat qila oladigan, mavjud 
muammolar yechimini topa oladigan, ularni 
bartaraf eta oladigan partiya ekanligimizni 
amalda isbotlaymiz. Bunga esa mehnat va 
yana mehnat orqali erishiladi.

- Yaqinda o‘tkazilgan tadbirda parti-
ya yetakchilaridan biri “Biz saylov vaqti 
raqobatlashganimiz bilan maqsadimiz 
bir, ya’ni hammamiz viloyatni rivojlan-
tirish, aholi turmushi farovon bo‘lishini 
istaymiz”, dedi.

Bu partiya yetakchilari ham o‘zaro 
raqobatga tayyor emasligini ko‘rsatmay-
dimi?

Birgina saylovoldi dasturlar va elek-
torat o‘rtasidagi farq ular masalalar 
yechimiga turlicha yondashishini taqo-
zo qiladi-ku! Shuning o‘ziyoq raqobat 
saylovdan keyin ham davom etishini 
ko‘rsatmayaptimi?

Sizning fikringiz?
- Raqobat har doim bo‘lishi shubhasiz.
Misol uchun, hokimning taqdimiga 

binoan hududni rivojlantirishning istiqbolga 
mo‘ljallangan dasturlarini, tuman, shahar­
ning bosh rejasi va uni qurish qoidalarini 
tasdiqlash mahalliy Kengashlarning asosiy 
vakolatlaridan biri.

Birgina shu vakolatni amalga oshirish-
da O‘zLiDeP tadbirkorlar manfaatlari 
ta’minlanishiga asosiy e’tibor qaratsa, Xalq 
demokratik partiyasi nogironlar, ijtimoiy 
himoyaga muhtojlar uchun munosib sharoit 
bo‘lishi asosiy masala deb biladi.

Yoki deputatlarning mahalliy soliqlar 
va boshqa majburiy to‘lovlarning stavka-
larini qonunchilikda belgilangan miqdorlar 
doirasida belgilash vakolatini olaylik.

Ya’ni, har bir partiyaning asosiy maq-
sadi viloyatni rivojlantirish, aholi turmushini 
farovon qilish bo‘lgani bilan masalalarga 
qarash, munosabat turlicha bo‘lishi tabiiy.

- Partiyaning siz rahbarlik qilayotgan 
viloyat kengashi, uning deputatlari faoliyati-
ni 10 ballik tizimda nechaga baholaysiz?

- Aslida partiyaning viloyat kengashi, 
uning deputatlari faoliyatiga haqiqiy bahoni 
aholi, saylovchilar beradi.

Albatta, birgina joriy yil hisobida par-
tiyaning “Bir oyda bir ish o‘rni” loyihasi 
doirasida 183 nafar fuqaroning bandligini 
ta’minlashga, 13 nafar xotin-qizga tad-
birkorligini yo‘lga qo‘yishi uchun amaliy 
ko‘mak berildi. Deputatlar tashabbusi bilan 
11 kilometrdan ortiq yo‘l ta’mirlandi. Ijtimoiy 
himoyaga muhtoj, nogironligi bo‘lgan fuqa-
rolar xolidan muntazam xabar olinib, amaliy 
yordam ko‘rsatilmoqda.

Bolalar ko‘p tarmoqli tibbiyot markazi­
ning onko-gematologiya bo‘limida davo-
lanayotgan bemor bolajonlarga viloyat va 
tuman deputatlarimiz tomonidan bir necha 
marta homiylik ishlari amalga oshirildi.

Agar shartli ravishda baholaydigan 
bo‘lsak, qoniqarli, deyish mumkin yoki siz 
aytgan tizimda shartli tarzda 8 balga baho-
lash mumkin. Sababi, mavjud imkoniyat-
lar to‘liq safarbar etilmay qolgan holatlar, 
partiya e’tiboridan chetda qolgan, yechimini 
kutayotgan masalalar ham talaygina.

- Jamiyat hayotida o‘z o‘rnini mus-
tahkamlash uchun partiya viloyat ken-
gashining rejalari qanday?

- To‘g‘ri, o‘tgan yillar davomida parti-
yamiz tashkiliy jihatdan va siyosiy tomondan 
jipslashdi, siyosiy maydonda o‘z obro‘ va 
e’tiboriga ega bo‘ldi. Shu o‘rinda hali par-
tiyamiz oldida dolzarb vazifalar turganligini 

ham alohida ta’kidlab o‘tish lozim, deb 
bilaman.

Biz ilm-fan, sud-huquq, sog‘liqni 
saqlash, farmatsevtika, ta’lim sohalari 
hamda korruptsiyaga qarshi kurashishni 
takomillashtirish kabi masalalarda is-
lohotlarni davom ettiramiz. Jumladan, 
tibbiyot sohasida “Aqlli tibbiyot”ni joriy 
etish. Shifoxonalarga budjetdan mab-
lag‘ ajratilishini davolangan bemorlar 
soni asosida amalga oshirish, mab-
lag‘larni kasalliklar profilaktikasiga 
ko‘proq yo‘naltirish lozim, deb hi­
soblaymiz.

Shuningdek, dorilar har bir 
hududda har xil narxda sotilmoqda. 
Yoki qalbaki dori vositalarining no-
qonuniy aylanishi va uning insonlar 
salomatligiga zarari hammamizga 
ma’lum. Shuning uchun yurtimiz-
ga kirayotgan va o‘zimizda ishlab 
chiqarilayotgan har bir dori vosita-
sining narxi, ishlab chiqaruvchisi 
va boshqa ma’lumotlarni o‘zida 
aks ettirgan elektron baza yara­
tish zarur.

O‘tgan yillar davomida parti-
ya o‘z oldiga qo‘yib kelayotgan 
vazifalarning, ilgari surayot-
gan taklif va g‘oyalarning 
aksariyati davlat dasturlari, 
qonun hujjatlaridan o‘rin olib 
kelayotgani bizni quvonti-
radi, albatta. Shuningdek, 
mamlakatimiz rahbarining 
partiyalar ko‘tarib chiqa-
yotgan muammolarga 
alohida e’tibor qaratayot-
gani, partiyalarga ishonch 
bildirayotgani bizga faxr 
bag‘ishlashi bilan birga-
likda zimmamizga ulkan 
mas’uliyat ham yukla­
moqda.

Xulosa o‘rnida shuni 
aytib o‘tishni istardim­
ki, “Adolat” sotsi-
al-demokratik partiyasi 
viloyat kengashi, uning 
deputatlik guruhlari 
hamda 75 ming 
a’zosi bundan buyon 
ham “Adolat har bir 
inson uchun”, “Kuch 
– adolatda” kabi 
hayotbaxsh g‘oya­
lar ijrosi yo‘lida 
xizmat qilishda 
davom etaveradi.

- Mazmunli 
suhbat uchun 
rahmat!

Yoqubjon 
MARQAYEV 

suhbatlashdi.

Saodat o‘sha kunlari o‘zini ancha horg‘in his 
qilayotgandi. Davolanish uchun vaqt kel-
ganini bilsa-da, moliyaviy va yana ko‘plab 
sabablar uni shart turib, shifoxonaga 
borishiga izn bermadi. Ahvoli esa yanada 
og‘irlashdi. Shunday kunlarning birida 
ularning qishlog‘ida - tuman markazidan 
60 kilometr uzoqlikdagi Toz mahallasida 
viloyat sog‘liqni saqlash boshqarmasi 
boshlig‘ining sayyor qabuli va tibbiy 
ko‘rik o‘tkazildi. Buni eshitib, yaqinlari 
ko‘magida poliklinikaga bordi. O‘nlab 
hamqishloqlari qatori shifokorlar 
ko‘rigidan o‘tdi, salomatlik bilan 
bog‘liq dardlarini aytdi, tegishli 
yo‘llanmalar olib, zarur tavsiyalar-
ga ega bo‘ldilar.

- Mahallamizga ilgari ham viloyatdan 
shifokorlar kelib, tibbiy ko‘rik o‘tkaz­
gandi, ammo operatsiyaga muhtoj, 
og‘ir dardlar bilan yurgan aholiga 
yordam ko‘rsatilishi biroz qiyinroq 
edi, - deydi Qo‘shrabot tumanidagi 
“Toz” mahalla fuqarolar yig‘ini faoli 
Aliya Qurbonova. - Viloyat sog‘liqni 
saqlash boshqarmasi boshlig‘ining 
qishlog‘imizga o‘zi kelib, qabul 
o‘tkazishi birinchi marta bo‘ldi. 
Sayyor qabulda 76 nafar ma-
halladoshimiz rahbarga muro-
jaat qildi. Ularning 21 nafariga 
viloyat shifoxonalarida bepul 
davolanish uchun yo‘llanma 
berildi. 7 tasida operatsiya 
o‘tkazish, qolganlari tuman 
miqyosida davolanish uchun 
yo‘naltirildi.

Ushbu qabul o‘tkazil-
ganiga ham bir necha 
kun bo‘ldi. Og‘ir ahvolda 
bo‘lgan Saodatga viloyat-
da davolanish uchun 
yo‘llanma berilgandi. 
Hozir davolanib qaytdi, 
sog‘ligi ancha tiklandi. 

Bulung‘ur tumani 
markazidan 30 ki-
lometr uzoqlikdagi 
G‘o‘bdin qishlog‘i 

oilaviy shifokorlik punktida o‘tkazilgan shunday sayyor 
qabulda murojaat etuvchilar soni ko‘proq bo‘ldi. 

- Unda 280 nafar aholi tibbiy ko‘rikdan o‘tdi, 
-  deydi Bulung‘ur tumanidagi “Lalmikor” mahalla 
fuqarolar yig‘ini xotin-qizlar faoli Roqiya Xolboyeva. 
– Ularning 7 nafariga viloyat shifoxonalarida davo-
lanishi uchun order berildi. Shuningdek, 15 kishiga 
bepul davolanish imkonini beruvchi yo‘llanma ajratil-
di. G‘o‘bdin qishloq shifokorlik punktimizda ham 
shifokorlar doim tibbiy tekshiruv o‘tkazib turadi. Ammo 
og‘ir xastaliklari bo‘lgan bemorlar uchun bu ko‘rik 
ayni muddao bo‘ldi. Shuningdek, tekshiruv davomida 
kasallik aniqlangan fuqarolarga bepul dori-darmon, 
qariyalarga ko‘zoynak tarqatildi. 

Hozircha bu kabi sayyor qabullar Jomboy, 
Qo‘shrabot, Bulung‘ur tumanlarida o‘tkazildi. Navbati 
bilan barcha tumanning chekka qishloqlarida o‘tkazili-
shi rejalashtirilgan. 

Gulruh MO‘MINOVA.

Huquqini 
bilmagan 
avvalo, 
o‘ziga zarar 
keltiradi
Yaqinda toyloqlik talaba qiz 
ta’lim krediti masalasida Xalq 
bankining tuman bo‘limiga muro-
jaat qilgan. Bank xodimlari uni Ur-
gut tumanidagi Mikrokredit banki-
ga jo‘natgan. Mikrokredit bank esa 
Aloqabank, ular bankning boshqa 
bir filialiga yo‘naltirgan. 

Oqibatda talabaning 2 oy vaqti ko‘chada, sar-
songarchilikda o‘tgan. Aslida Vazirlar Mahkamasi-
ning 2022-yil 18-avgustdagi oliy, o‘rta maxsus va 
professional ta’lim tashkilotlarida xotin-qizlarning 
to‘lov-kontrakt asosida ta’lim olishi uchun ta’lim kredit-
lari ajratishni tartibga solish chora-tadbirlari to‘g‘risidagi 
qarorida talaba qizlarga ta’lim krediti ajratilishi shartligi 
belgilangan. Ammo bu haqida ko‘plab xotin-qizlarimiz 
ma’lumotga ega emas. Bank xodimlari esa bu bo‘yicha 
qaror talablari asosida ishlamayapti.

Shunday damlarda fuqarolarimizga tushuncha 
berishga va muammoni bartaraf etishga ko‘maklashar 
ekanmiz, ba’zi bir savollar tug‘iladi. Oilada turk serial-
lari, maishiy muammolardan biroz ortib, nega vaqtimizni 
farzandlarimizning huquqiy ongi va madaniyatini shakllan-
tirishga sarflamaymiz?

Qachongacha soliqlarni mahalla raisi yoki soliq idorasi 
vakili kelib so‘rasagina to‘laymiz. Yoshlarimiz o‘z huquqla-
rini bilmasligi sabab muammolarini qonuniy va belgilangan 
me’yorlar asosida bartaraf etishga urinmayapti.

Nodir QUDRATOV,
“Yuksalish” harakati viloyat bo‘linmasi 

bosh mutaxassisi.

Keyingi manzil 
sizning qishlog‘ingiz 
bo‘lishi mumkin

Eskicha kayfiyat aravani 
karvondan chiqaradi,
orqada, chang ichida qoldiradi

DA’VOLAR BO‘LSA...
Samarqand shahrida xususiy amaliyot bilan shug‘ullanuvchi notarius 

Tursunov Suhrob Berdiqulovich notarial idorasida marhum Jurayeva 
Maloxatga (2022-yil 1-iyulda vafot etgan) tegishli mol-mulk uchun me­
ros ishi ochilmoqda. Shu munosabat bilan merosxo‘rlarning Tursunov 
Suhrob Berdiqulovich notarial idorasiga murojaat etishlarini so‘raymiz.

Manzil: Samarqand shahri Beruniy ko‘chasi, 200-uy, 3-xona.
* * *

Samarqand shahrida xususiy amaliyot bilan shug‘ullanuvchi 
notarius Ismoilova Shahlo Bahrilloyevna notarial idorasida mar-
hum Rahimova Xabibaga (2021-yil 9-martda vafot etgan) tegishli 
mol-mulk uchun meros ishi ochilmoqda. Shu munosabat bilan 
merosxo‘rlarning Ismoilova Shahlo Bahrilloyevna notarial idorasiga 
murojaat etishlarini so‘raymiz.

Manzil: Samarqand shahri Abdurahmon Jomiy ko‘chasi, 17-uy.
* * *

Samarqand shahrida xususiy amaliyot bilan shug‘ullanuvchi notarius 
Xo‘jamqulov Husan O‘rinboyevich notarial idorasida marhum Ulmasov 
Ravshanga (2022-yil 18-fevralda vafot etgan) tegishli mol-mulk uchun 
meros ishi ochilmoqda. Shu munosabat bilan merosxo‘rlarning Xo‘jamqu-
lov Husan O‘rinboyevich notarial idorasiga murojaat etishlarini so‘raymiz.

Manzil: Samarqand shahri Amir Temur ko‘chasi, 152-uy.
* * *

Samarqand shahrida xususiy amaliyot bilan shug‘ullanuvchi 
notarius Yusupova Dilsura Hasanovna notarial idorasida marhum 
Norkulov Furkat Madjidovichga (2023-yil 10-aprelda vafot etgan) 
tegishli mol-mulk uchun meros ishi ochilmoqda. Shu munosabat 
bilan merosxo‘rlarning Yusupova Dilsura Hasanovna notarial idorasi-
ga murojaat etishlarini so‘raymiz.

Manzil: Samarqand shahri Abdurahmon Jomiy ko‘chasi, 64-uy.

Samarqand shahridagi yoshlar marka-
zida o‘tkazilgan yig‘ilishda asosan 
an’anaviy tarzda tashkil etib kelinayot-
gan festivalning ana shu jihatlariga 
e’tibor qaratildi.

Viloyat hokimining o‘rinbosari Husan To‘xtayev 
boshqargan yig‘ilishda dastlab shu yilning 10-
29-iyun kunlari viloyatimizda "Yangi O‘zbekiston 
yoshlari, birlashaylik!" shiori ostida o‘tkazilishi 
belgilangan yoshlar festivali doirasidagi tadbirlar 
to‘g‘risida ma’lumot berildi.

Ta’kidlandiki, “Iyun – yoshlar oyligi” doirasi-
da ushbu festivalni yuqori saviyada o‘tkazish, 
jumladan, sektorlar kesimida sport musobaqa-
lari, muvaffaqiyatga erishgan yosh tadbirkorlar 
bilan uchrashuvlar, intellektual o‘yinlar, har-
biy-vatanparvarlik loyihalari, taniqli san’atkorlar 
ishtirokida gala-konsert, kam 
ta’minlangan oila farzandla-
rining turistik markazlarga 
sayohatlari, yoshlar uchun 
mehnat yarmarkalari bo‘lib 

o‘tadi.
- Bu yilgi festival yoshlarga foyda berishi 

jihatidan avvalgilaridan farq qilishi kerak, - dedi 
H.To‘xtayev. – Avvalo, tadbirlarga shu paytgacha 
e’tibordan chetda qolgan yoshlarni ko‘proq taklif 
qilish zarur. Festival doirasida yoshlarning chet 
tillariga bo‘lgan qiziqishlarini oshirish, kasb-hu-
narga o‘rgatish va kitobxonlikni targ‘ib qilish 
maqsadida “Ibrat farzandlari”, “Mutolaa”, “Ustoz” 
kabi targ‘ibot loyihalarini samarali tashkil etish 
lozim. Shuningdek, olis tumanlarning chekka 
qishloqlarida nomdor sportchi, siyosatchi, shoir 
va yozuvchilar bilan suhbatlar tashkil etilishi maq­
sadga muvofiq.

Yig‘ilishda yoshlar tomonidan zamonaviy mu-
sobaqa sanalgan kibersport, ularning huquqiy 
bilimlarini oshirish maqsadida “Mening qonunim 
– mening taqdirim” ko‘rik-tanlovini tashkil etish 
taklifi bildirildi. Sport va 
madaniy tadbirlarni sifatli 
tashkil etish uchun mas’ul-
larga aniq vazifalar berildi.

O‘z muxbirimiz.

Samarqandda shu mavzuda o‘tka-
zilgan seminar-treningda mehmonxona 
biznesida faoliyat yuritayotgan, shu 
sohada ish yuritishni reja qilgan sa-
marqandlik va tojikistonlik ishbilarmon 
ayollar ishtirok etdi. 

- Ushbu loyiha zamonaviy texnologi-
yalardan foydalangan holda ayollar 
boshqaruvidagi mehmonxona sektori-
ga innovatsiyalarni joriy etish va biznes 
jarayonlarini raqamlashtirish, xodim­
larni o‘qitish orqali ularning mala­
kasini oshirishga qaratilgan kompleks 
dastur hisoblanadi, - deydi “Tadbirkor 
ayol” xalqaro  ishbilarmon ayollar 
assotsiatsiyasi raisi o‘rinbosari Nigora 
Yakubova. – Xalqaro toifadagi trenerlar 
tomonidan o‘tilgan mashg‘ulotlar so-
hadagi yangiliklar va yangi yondashuv
lar zamonaviy menejmentga, meh-
monxonaning barqaror rivojlanishiga, 
uning faoliyati samaradorligini oshirish-
ga va yangi mijozlarni jalb qilishga 
qaratilgan. Ayollar uchun bu biznes har 
tomonlama qulay va o‘ziga xos, ya’ni 
majoziy ma’noda o‘zlarining “oshxo-
na”si deyishimiz mumkin. Sababi, ayol 
tabiatan beka va mehmonni eng yuqori 
darajada kutib olish unga bolalikdan 
o‘rgatiladi. Xalqaro ko‘nikmalarni 
o‘zlashtirish orqali ular bu sohaning 
yetakchilari bo‘lishi mumkin.

- Tojikistonning tog‘li Badaxshoni, 
Murg‘ob tumanidan keldim, - dey-
di Rayima Doronshoyeva. – O‘zim 
yashaydigan Alichor qishlog‘ida bir 
paytning o‘zida 20 kishini sig‘dira 

oladigan uy-mehmonxona egasiman. 
Mehmonxonamizni 2009-yilda tash-
kil etgandik, o‘shanda u sakkiz o‘rinli 
edi. Yillar o‘tib, uni takomillashtirdik, 
xizmatlar sifatini oshirdik. Hududimiz 
tog‘li bo‘lgani uchun tabiat go‘zal-
liklari va foydali suvidan bahramand 
bo‘lishni istovchilar dunyoning turli 
burchaklaridan tashrif buyuradi. Shu­
ningdek, ular Qizil kitobga kiritilgan 
arxarlar podasi, qo‘tos va boshqa 
tog‘ jonivorlarini ko‘rib, ularning suti­
dan tayyorlangan tabiiy mahsulotlar-
dan bahramand bo‘lishlari mumkin. 
Tog‘li hudud bo‘lganimiz uchun elektr 
ergiyasi o‘tkazilmagan edi, xalqaro 
hamjamiyatlar ishtirokida elektr energi-
yasi o‘tkazildi, mehmonxonamizdagi 
sharoitlarni yaxshilash uchun moddiy 
yordamlar ajratildi. Bu kabi seminarlar 
mehmonlarga xizmat ko‘rsatishda e’ti-
bor qaratishimiz lozim bo‘lgan jihatlar, 
yangiliklardan boxabar bo‘lishga yor-
dam beradi. Qolaversa, Samarqandga 
birinchi marta kelishim, bu shahar 
meni tarixiy obidalari, go‘zalligi bilan 
maftun etdi. 

Seminar davomida ishtirokchilar 
mehmonxonadagi sharoitlarni yax-
shilash yo‘llarini nafaqat nazariy, balki 
amaliy mashg‘ulotlar davomida ham 
o‘rganishdi. Uch kunlik mashg‘ulot-
lardan so‘ng tinglovchilarga xalqaro 
darajadagi sertifikatlar topshirildi. 

Gulruh MO‘MINOVA. Ariza beruvchi mazkur davlat 
xizmatidan foydalanish uchun Davlat 
xizmatlari markaziga kelib, murojaat 
qiladi. Davlat xizmatlaridan elektron 
tarzda foydalanish uchun Yagona 
interaktiv davlat xizmatlari portali-
dan ro‘yxatdan o‘tishi yoki “Inson” 
ijtimoiy xizmatlar markazlaridagi 
ijtimoiy xodimlarga murojaat qilishi 
mumkin.

So‘rovnoma to‘ldirilgandan so‘ng 
ariza beruvchi to‘ldirilgan hamda 
idoralararo axborot almashinuvi 
tizimi orqali olingan ma’lumotlarni, 
shuningdek, o‘zining oila a’zolari 
to‘g‘risidagi ma’lumotlar to‘g‘riligini 
tekshirib, so‘rovnomani tasdiqlaydi.

Ariza beruvchi tomonidan uning 
oila a’zolari to‘g‘risidagi ma’lu-
motlarda noaniqliklar va xatoliklar 
aniqlanganda, ushbu holatlar ariza 
beruvchi tomonidan tegishli organ 
bilan birgalikda 3 ish kuni ichida 
bartaraf etiladi.

So‘rovnoma davlat xizmati olishni 
istayotgan oydan oldingi oyning 
26-sanasiga qadar tasdiqlanishi 
lozim. Bunda yuqorida ko‘rsatib 
o‘tilgan muddatdan keyin berilgan 
arizalar belgilangan tartibda keyingi 
oyda ko‘rib chiqiladi.

Rustam NORQULOV,
Samarqand shahar adliya 

bo‘limi DXM bosh mutaxassisi.

"O‘zbektelekom" ak-
siyadorlik jamiyati 
Samarqand filiali to-
monidan jurnalist va 
blogerlar uchun ax-
borot-kommunikatsi-
ya sohasida amalga 
oshirilayotgan ishlar, 
fuqarolar murojaat-
lari va ularga xizmat 
ko‘rsatish bilan tani
shish maqsadida 
press-tur tashkil etildi. 

Bugungi kunda “O‘zbektele-
kom” AJ viloyat filialining barcha 
shahar va tumanlardagi 14 ATS 
va 16 ta telekommunikatsiya 
bog‘lanmasi 131 mingga yaqin 
mijozlarga xizmat qiladi. Joriy 
yilda viloyat bo‘yicha 6440 kilo-
metr optik tolali aloqa tarmog‘i 
tortish rejalashtirilgan bo‘lib, 
hozirgacha 1254 kilomet­
ri qurildi. Aloqa qurilmalarini 
uzluksiz elektr energiyasi bilan 
ta’minlash maqsadida uzilish 
ko‘p kuzatiladigan hududlarda  
155 kW.h quvvatga ega quyosh 
panellari o‘rnatilib, mavjud ak-
kumulyator batareyalari yangi-
lariga almashtirildi.  

- Viloyatda zamonaviy 
axborot texnologiyalari va 
kommunikatsiyalarini rivojlan-

tirish, elektron davlat xizmat-
larini ko‘rsatish tizimini yara­
tish, davlat organlarining aholi 
bilan muloqot qilishining yangi 
mexanizmlari joriy etilmoqda, 
- deydi "O‘zbektelekom" AJ 
Samarqand filiali jismoniy va 
yuridik shaxslar murojaatlari 
bilan ishlash guruhi boshlig‘i 
Otajon Urchinov. - Shuningdek, 
barcha uchun xizmat narxini 
arzonlashtirish, har toifadagi 
abonentlar uchun xizmatlardan 
foydalanish imkoniyatini yaratish 
bo‘yicha ishlar yo‘lga qo‘yilgan. 
Xususan, tezlik darajasi yuqori 
bo‘lgan tarif rejalarda abonent 
to‘lovi yanada arzonlashtirilgan. 
Aholiga simli keng polosali ula-
nish xizmatlarini taqdim etishni 
rivojlantirish, yuqori tezlikdagi 
Internet xizmatlaridan foydala­
nish uchun yanada keng im-
koniyatlar yaratilmoqda. 

Biroq optik tolali liniyalar orqa-
li telekommunikatsiya xizmatla-
rini ulash bo‘yicha so‘rovlarning 
ko‘pligi sabab ayrim tumanlarda 
xizmatlarga ulanish muddatlari 
cho‘zilayotganligi kuzatilmoqda. 
O‘z navbatida aholi ehtiyojlarini 
qondirish uchun kompaniya filial­
lari tomonidan barcha imkoni-

yatlar safarbar qilinib, mavjud 
resurslar ishga solinmoqda. 
Jumladan, telekommunikatsiya 
xizmatlarida nosozliklar yuzaga 
kelgan hollarda 1084, shahar 
xalqaro telefon tarmog‘idagi 
nosozliklar yuzasidan 1086 qisqa 
raqamlar orqali fuqarolar to-
monidan 793 ta murojaat kelib 
tushgan bo‘lsa, ularning 90 foizi 
ijobiy hal etilgan. 

Press-tur qatnashchilari 
filialning Samarqand shahar 
telekommunikatsiya bog‘lanma-
sida ham bo‘lib, mijozlar bilan 
ishlash va ularga yaratilgan 
qulayliklar bilan tanishdilar.  

- Shaharda kompaniyaning 
75 mingdan ziyod iste’molchilari 
bo‘lib, ularning 67,5 ming nafari 
xizmatlarimizdan faol foydalanib 
kelmoqda, - deydi Samarqand 
shahar telekommunikatsiya 
bog‘lanmasi boshlig‘i O‘ktam 
Qo‘shboqov. – Tezkor aloqa 
bilan ta’minlovchi kompaniyalar 
soni ko‘p. Shuning uchun ular 
bilan doimiy raqobatda ishlashi
mizga to‘g‘ri keladi. Hozirda 
215 mahallaning barchasi to‘liq 
optik tolali kommunikatsiya 
tarmoqlariga ulangan. 500 dan 
ziyod ijtimoiy soha obyektlarini 

internet va telefon aloqalari bi-
lan ta’minlab kelyapmiz. Kom-
paniyamiz tomonidan tashkil 
etilgan aksiya yordamida kuniga 
50 ga yaqin mijozlar tarmoqlari­
mizga ulanib, xizmatimizdan 
foydalanib kelishmoqda. 

Samarqand shahridagi 
Gagarin ko‘chasida joylashgan 
234 ATSga qarashli mini stan-
siyada 512 ta abonent ulangan 
bo‘lib, hozirda ularning 320 ta-
siga sifatli xizmat ko‘rsatilyapti.

- Ikkita mini stansiyaga ulan-
gan 1000 ga yaqin mijozga xiz­
mat ko‘rsataman, - deydi aloqani 
tiklash mutaxassisi Samariddin 
Murodov. – Kuniga 5-6 ta mur-
ojaat qilgan fuqarolarning uyiga 
borib, aloqani ta’minlab berish-
ga harakat qilaman. Kimningdir 
interneti ishlamay qoladi, yana 
birovining aloqa tarmog‘ini ulab 
beraman. Tezkorlikni ta’minlash 
maqsadida korxona tomonidan 
elektroskuterlar olib berilgan. Bu 
bilan ham vaqtimizni tejaymiz, 
ham shikoyatlarni tezda o‘rganib 
qaytamiz. 

Binobarin, telekommunikat-
siya tarmoqlarini rivojlantirish 
va jahon tajribasiga asoslangan 
eng zamonaviy aloqa xiz­
matlarini joriy etish qisqa vaqt 
ichida “Raqamli O‘zbekiston”ga 
o‘tish uchun mustahkam zamin 
yaratmoqda.

Dilmurod TO‘XTAYEV.

Viloyat musiqali drama 
teatrida Samarqand oliy 
ta’lim muassasalarining 
kadrlar zaxirasiga olin-
gan bitiruvchi talabalari 
ishtirokida mehnat yar-
markasi hamda “Hokim va 
yoshlar” uchrashuvi bo‘lib 
o‘tdi.

Unda Samarqand shahrida 
joylashgan ishlab chiqarish va 
ijtimoiy soha tashkilotlari vakillari 
tomonidan bitiruvchilarga o‘zlariga 
munosib yo‘nalishlar bo‘yicha ish 
taklif etildi. Mehnat yarmarkasida 
40 ta tashkilot 426 ta ish o‘rni 
bilan qatnashdi, 47 nafar bitiruvchi 
ishga joylashdi.

Samarqand shahar hokimi Faz­
liddin Umarov oliy o‘quv yurtlari­
ning faol, eng iste’dodli, viloyat 
hokimligining istiqbolli kadrlar 
zaxirasiga kiritilgan 188 nafar biti-
ruvchi talaba-yoshlar bilan dildan 
suhbatlashdi.

Talabalar tomonidan 20 dan or-
tiq takliflar bildirildi. Xususan, oliy 
o‘quv yurtlari bitiruvchilari davlat 
boshqaruvi sohasida uch oygacha 
tajriba malaka sinovini o‘tkazishi 
natijasida ko‘nikmaga ega bo‘lishi, 
startap loyihasini yanada tako-
millashtirish, Samarqand turizm 
shahri bo‘lgani bois mahalliy va 
xorijlik mehmonlar uchun xizmat 
ko‘rsatadigan taksi xizmati uchun 
alohida mukammal platforma 
yaratilsa, maqsadga muvofiq bo‘li-

shi bildirildi. Shuningdek, tibbiyot 
universiteti bitiruvchisi o‘zi yozgan 
qo‘llanmani chop etishda amaliy 
yordam so‘radi.  

- Jamiyatimizning asosiy loko-
motivi hisoblangan yoshlarning 
ta’lim-tarbiyasi, kasb-hunarli bo‘li-
shi bugun ham har qachongidan 
ko‘ra dolzarb masala bo‘lib kel-
moqda, - dedi Samarqand shahar 
hokimi. – 2023-yilda xalqaro va 
respublika fan olimpiadalarida 
5 nafar maktab o‘quvchilarimiz 
g‘oliblikni qo‘lga kiritgan bo‘lsa, 
oliy ta’lim muassasalarining 8 
nafar talabasi joriy yilda Prezident 
va 50 nafari nomdor stipendiatlar 
safidan joy oldi. Yoshlar bandligi­
ni ta’minlash bo‘yicha dasturlar 
qabul qilinmoqda, har bir hududda 
“Yoshlar ijtimoiy-iqtisodiy markaz­
lari”, maxsus sanoat zonalari, 
kovorking maydonlari tashkil etildi. 
Yoshlar uchun “Mening birinchi 
uyim” loyihasi doirasida minglab 
uy-joylar, kutubxonalar va sport 
komplekslari barpo etilmoqda.

Joriy yilda Samarqand 
shahridagi oliy o‘quv yurtlarini 

15 mingdan ortiq talaba-yoshlar 
tamomlamoqda. Bitiruvchi tala
balarning 3 ming 426 nafarini 
boshqa viloyatlardan kelgan yosh-
lar tashkil qiladi. 

Ta’kidlash joizki, 2020-yildan 
buyon liderlik qobiliyatiga ega 
bo‘lgan, tashkilotchi va eng faol 
talabalarni saralab olish ishlari 
amalga oshirilmoqda. Ma’lumot 
uchun, o‘tgan to‘rt yil ichida Sa-
marqand shahrida yashovchi 475 
nafar talabalar saralab olingan 
bo‘lib, ularning 166 nafari davlat 
tashkilotlarida, 140 nafari xususiy 
sektorda ishlamoqda. Yoshlarning 
121 nafari ilmiy faoliyatini magis-
tratura, doktorantura bosqichlari-
da davom ettirmoqda.

Uchrashuvda faol yoshlar 
hamda samarali faoliyat olib bor-
gan mahalla yoshlari yetakchilari 
zamonaviy kompyuter jamlanma-
lari bilan taqdirlandi.  

Viloyat musiqali drama teatrida 
ishtirokchilarga Farmon Toshev 
asari asosidagi “Tazarru” spektakli 
namoyish etildi. 

Husan ELTOYEV.

Shaharning asosiy 
lokomotivi Yoshlar festivali

bu yil nimasi bilan foydali bo‘ladi?

Mehmonxona biznesi 
ayollarning “oshxona”si

Mehmonxona biznesi turizm tobora rivojlanib borayotgan minta
qamiz uchun katta ahamiyatga ega. Bu sohada ayollarning ham 
safi ortib borayotgani “Tadbirkor ayol” xalqaro ishbilarmon ayol-
lar assotsiatsiyasiga shu sohaga yo‘naltirilgan yangi loyihani 
amalga oshirishga turtki berdi. Assotsiatsiya USAIDning tadbir-
korlik va biznes muhitini rivojlantirish bo‘yicha loyihasi hamkor-
ligida "Mehmonxona biznesidagi ayollar: kelajakda mehmon-
do‘stlik an’analari" loyihasiga start berdi.

“O‘zbektelekom” 
aloqa tarmoqlarini modernizatsiya qilmoqda

Ijtimoiy nafaqalar elektron 
ariza orqali olinadi

Vazirlar Mahkamasining 2023-yil 10-noyabrdagi qarori bilan 
“Ijtimoiy himoya yagona reestri” axborot tizimi orqali kam ta’min-
langan oilalarni aniqlash va ularga ijtimoiy nafaqalar tayinlash 
bo‘yicha elektron shaklda ariza berishni joriy etish chora-tadbir-
lari to‘g‘risidagi nizom tasdiqlangan.

Huquqiy savodxonlik



MATBUOT UYI

MUASSIS: Samarqand viloyati hokimligi

MANZILIMIZ: 140100, Samarqand shahri, Ulug‘ Tursunov ko‘chasi, 80-uy, Matbuot uyi.

Gazeta «Zarafshon» tahririyatining 

kompyuter bo‘limida sahifalandi. 

«Noshir lux» MCHJ 

bosmaxonasida chop etildi.

Korxona manzili: Samarqand 

shahri, Spitamen ko‘chasi, 270-uy. 

Bosishga topshirish vaqti: 

soat 18:30 da. 

Bosishga topshirildi: 

soat 19:00
Sotuvda 

narxi kelishilgan holda

Saytimizga o‘tish uchun 
QR-kodini telefoningiz 

orqali skaner qiling

Gazeta haftaning seshanba, payshanba va shanba kunlari chiqadi.

Bosh muharrir: Farmon TOSHEV

Navbatchi muharrir: 

A.SHERXOLOV.

Navbatchi: 

X.ERNAZAROVA.

Sahifalovchi: 

B.ABDULLAYEV.

QABULXONA: (66) 233-91-51, REKLAMA VA E’LONLAR:  (66) 233-91-56 
BO‘LIMLAR:   (66) 233-91-57, 233-91-58, 233-91-59, 233-91-61

С АМАРКАНДСКИЙ
ЕСТНИКВ

Gazeta O‘zbekiston matbuot va axborot agentligining Samarqand viloyat boshqarmasida 
2012-yil 30-martda  09-01 raqam bilan ro‘yxatga olingan. Nashr 100. Indeks 438. 
12 125 nusxada chop etildi. Buyurtma 298.  Hajmi 2 bosma taboq, bichimi A-2

4 Diplom belgilangan kreditlar to‘plangandan 
so‘ng beriladi

2024-yil 6-iyun, 
payshanba

Xalqimizning suyukli farzandi, yozuvchi Sobir O‘nar 
menga juda qadrli, faxrlanadigan hamqishlog‘im edi. 
U asarlarida tasvirlagan o‘sha tog‘lar bag‘rida o‘ynab, 
sayr qilib, shaldiroq soylarini kechib, zilol chashmalari-
dan simirib ulg‘ayganman. Qahramonlarning aksariyatini 
taniyman, eshitganman, ko‘rganman, gaplashganman. 
Shu bois menga adib qahramonlari bir qadar yaqindek 
tuyulaveradi. 

Hayratim shundaki, bu insonning iste’dodi va 
mahorati tufayli qishlog‘imiz odamlari-yu manzil-ma-
koni bilan kitoblarga ko‘chganini sezmay qolganmiz. 
“Bir o‘larmon chavandoz”da Davlatboy, “Qora chol”da 
G‘affor ota, “Alag‘dalik”da Rahmonqul va boshqalar 
qadrdondek tuyulaveradi.

Menga ham yurganim, kezganim – Qo‘rg‘ontepa, 
Garasha, Oqsoy, To‘ti bozor, Kuygan tog‘, Solisoy, 
Tomchisoy, Beshbarmoq, Parandoz, Oqzov, Tokli, 
Buloqboshi, Burgutlisoy, Qizil olma, Ingichka kabilar 
qanchalar qadrdon bari-barisi.

* * *
Hali to‘qqiz-o‘n yosh bolamiz, Sobir O‘nar mashhur 

yozuvchi edi. 1988-1989 yillar “Yoshlik” jurnalida kim­
ning hikoyasi yoki maqolasi chiqsa, butun O‘zbekiston 
bilardi, tanirdi. Bu jurnal peshma-pesh eng olis hudud-
lardan biri sanalgan qishlog‘imizga yetib kelar, adabi­
yot atalmish sirli olamdagi yangiliklardan barcha birdek 
bahramand bo‘lardi. 

Nazarimda Sobir O‘narni ko‘pchilik “Bir o‘larmon 
chavandoz” hikoyasi orqali birdan tanidi. Men ham shu 
hikoya orqali u kishiga mehrim oshgan. Qirchillama 
qishda bir gala chavandozlar qurshovida o‘r, yarim 
yalang‘och, birovga gapini bermay kelayotgan Davlat-
boy va uning uzangidosh chavandozlarini, bahaybat 
otlar tuyoqlariga ilashgan qor-muzlarni sachratgancha, 
depsinib  yonimdan o‘tib ketgandek tasavvur qilgan-
man. 

* * *
Sobir O‘nar bo‘yi baland, baquvvat inson edi, sport-

chi ham bo‘lgan deyishadi. Biz ham qaddi-bastiga, 
salobatiga qarab, yonimizda tog‘ bo‘lib yuraveradi deb 
o‘ylaganmiz-da, taqdirning beshafqatligini qarangki, 
shunday odamning g‘animatligini bilmay qolganmiz. 
Kezi kelganda, bir sirni ochib qo‘yaman, “Ulfatlar” 
asarimda ustani bir urib, sulaytirib qo‘ygan sportchi-ta-
laba obrazi bor, shu Sobir aka edi. Asarlari ham o‘zi 
kabi pishiq baquvvat, tog‘lardek viqorli edi, ko‘ngil 
qadar yaqin ediki, bir o‘qishni boshlasangiz, kitobdan 
bosh ko‘tarolmay qolardingiz, undan qator-qator asar-
lar kutaverganmiz.

* * *
Sobir O‘nar romanga tatirli bir necha qissalar yozdi. 

Uning “O‘g‘rilar”, “Shaffof manzil”, “Inqilob kechasi”, 
“Chambilbelning oydalasi”, “Bibisora”, “Dunyo shun-
doq tururmi?” va “Yanga” qissalari qo‘lma-qo‘l o‘qilib, 
adabiyotimizning bebaho mulkiga aylandi.

Negadir keyingi yillarda e’lon qilinadigan romanlarini 
kutardim. Bunga uning bilimi, salohiyati, mahorati - bar-
chasi yetardi. Negadir bu borada jimlik edi. So‘nggi 
suhbatlarimizning birida og‘iz ochdim, shunda Sobir aka 
o‘ziga xos vazminlik bilan: “Ilgari odam roman yozishi 
uchun ellikka kirishi kerak deb o‘ylardim. Endi o‘ylab 
qarasam, ellikka kirmasayam yozsa bo‘larkan, Qodiriy 
yigirma beshda yozgan bo‘lsa, G‘afur G‘ulom umuman 
roman yozmagan. Lekin menimcha, yozish kerak deb 
o‘ylayman. Hayotda ko‘rganlarim haqida tizimli mavzu-
da yoki tarixiy mavzuda yozishni mo‘ljallab yuraman. Bu 
ishga bel bog‘lagan kishi bo‘lib, material to‘plab yura-
man. Bu endi hayotning ikir-chikirlari haqida bo‘lmaydi. 
Millatni millat sifatida pastga tortadigan xunuk bir ojizona 
illatlarimiz haqida bo‘ladi. Roman haqida jiddiyroq o‘yla­
yapman. Vaqti keldi chamamda”, degan edi va men yana 
kuta boshlagandim. Afsus, uning rejalari amalga oshmay 
qoldi.  

* * *
Sobir O‘narning katta xizmatlaridan yana biri qish-

loq nomini oqlab, tarixiy nom ekanini isbotlab bergani 
bo‘ldi, Ko‘pchilikning yodida bo‘lsa kerak, o‘sha payt­
lar turli qishloq nomlari tezlik bilan o‘zgartirilib, tarixiy 
nomlar yo‘qolib ketayotgan edi. 

“Guliston” jurnalida “Bir qishloq tarixi” ruknida bir ma-
qola yozdiki, oldin qishloqning “Quvkalla” nomini kalaka 
qilib, “bular shum, mug‘ombir, shuning uchun shunaqa” 
deganlar va demoqchi bo‘lganlar birdan jim bo‘lib qoldi. 

Qishloq nomi bilan chambarchas bog‘liq “Nonbero-
ta” maqbarasi va masjidi, Jiyanbek polvon nomli avliyo 
o‘tganini batafsil tushuntirib berdiki, nafaqat qish-
log‘imiz uchun, balki har qanday tarixchi uchun ham 
dasturulamal bo‘ldi. Shu tariqa Qo‘shrabotdagi bu 
qishloq nomi tarixiyligi, u har xil masxara va tahqirlar-
dan xoli ekanligi oydin bo‘ldi-qoldi.

* * *
Yozuvchining “Otamzamon hangomalari” asari 

eng yorqin asarlardan bo‘ldi, desam yanglishmay-
man. Unda Sobir O‘narning kundaligini o‘qigandek 
bo‘lasiz. Qizig‘i, asardagi qahramonlar barchasi 
qishlog‘imizda yashagan va yashamoqda. Asar 
haqida uning o‘zi shunday dedi: “Otamzamon 
hangomalari” nisbatan keyingi yillarda yozilayot-
gan asar. Odam og‘ir o‘ylardan, og‘ir g‘oyalardan 
chiqib ketishning ba’zi bir yo‘llarini axtarib yuradi. 
Masalan, katta san’atkorga ham har doim “Mu-
nojot” yoki “Cho‘li Iroq”ni qayta-qayta buyurt-
ma berganing bilan aytgisi kelmay qoladi. Shu 
ma’noda o‘zim bilgan odamlarning hayotidan 
kichik hangomalar yozib ko‘rsam-chi, degan 
fikr bor edi. Buyam eksperiment aslida. Ha-
yotligida Abdulla Oripov ko‘p e’tirof etardi. 
“Sobir, o‘zing bilgan odamlar haqida katta-
roq bir nima mo‘ljallab qo‘y”, derdi. Lekin bu 
odamning kayfiyati bilan bog‘liq, bularning 
deyarli ko‘pchiligi qarindoshlar, bobolar, 
momolar. Ularning birovga o‘xshamay-
digan qiliqlari, fe’l-atvori, xarakteri, kerak 
bo‘lsa, hayotidagi esda qoladigan qiziqarli 
voqealar. Hatto bir ijodkor do‘stimiz “bu 
“Sobirnoma” bo‘libdi”, degan edi. Bu kabi 
baholar menga dalda bo‘lgan, xursand 
bo‘lganman”. 

* * *
Sobir O‘nar Qo‘shrabot shevalarini 

asarlariga olib kirdi. Jumladan, uning 
asarlarida “qora tovon”, “kichik nasha­
xona”, “cho‘bir”, “kechin ola”, “chag‘at 
joy”, “nochavandoz”, “tosrayib”, “ertalab-
ga dovur”, “toshdevol”, “murdor bo‘ldi”, 
“orqasi yer iskamas jaydari tabilchi”, 
“bir o‘larman”, “bir fasilda”, “shuytib”, 
“chakamik”, “dustaman”, “sho‘rg‘alab” 
kabi yuzlab, minglab so‘z va iboralarni 
uchratamizki, shubhasiz, uning asarlarini 
xalqqa yaqinlashtirgan va jozibali ifoda 
etgan. 

Buni yozuvchining o‘zi bunday izohla­
gan edi: “Dastlabki hikoyalarimda jurnal 
mas’ullari izoh talab qilishardi. Keyin 
ma’lum bir muddat “Yoshlik” jurnalida ish-
laganimdan keyin “Til sandig‘i” degan rukn 
paydo bo‘ldi. Bu yerda aksariyat shevalar 
keltirilardi-da, adabiy til bilan izohlanardi. 
Rahmatli Ravshan Fayz bilan birga shu jur-
nalda faoliyat ko‘rsatganimizda Qo‘shrabot 
shevalarini to‘plaganmiz. Adabiy til doim bir 
joyda qotib turmaydi, yangi so‘zlar hisobi-
ga boyib borishga majbur. Masalan, suvda 
qulochkashlab suzish - “moltish” degan so‘z 
bor. Adabiyotda ham yo‘q, adabiy tildayam 
yo‘q. Moltimoq – suvda qo‘l bilan oldinga 
harakat qilmoq. Oddiy bitta fe’l. Shu ma’noda 
men endi ba’zi birovlar o‘ylaganiday shevaga 
o‘chmasman, lekin ayni paytda o‘sha qish-
loqda yashagan o‘n sakkiz yillik hayotimda 
o‘zlashtirgan, ongimda qolib ketgan so‘zlarni 
kerakli joylarda qo‘llab ketishni yaxshi ko‘ra-
man”.

Balki vaqt kelib, tadqiqotchilarimiz Sobir 
O‘nar asarlari tili va uslubi bilan ishlar degan 
umiddaman.

Do‘stbek SULAYMONOV,
O‘zbekiston Yozuvchilar uyushmasi a’zosi. 

Biz va bizdan katta avlod adabiyotimizning Said Ahmad, Odil Yoqubov, Pirimqul Qo-
dirov, Shukur Xolmirzayev, O‘tkir Hoshimov kabi ulug‘ darg‘alarining asarlarini o‘qib 
ulg‘aygan, shu ulkan adiblarning mangulikka daxldor asarlari bizga ibrat bo‘lib kelgan. 
Lekin negadir o‘tgan asrning 80-yillarida atoqli yozuvchimiz Shukur Xolmirzayev “Ada
biyot o‘ladimi?” degan bahstalab mavzuni o‘rtaga tashladiki, hamma hayratda qoldi. 
Shunda birgina nasrning o‘zida Nazar Eshonqul, Ulug‘bek Hamdam, Luqmon Bo‘rixon, 
Abduqayum Yo‘ldosh, Sobir O‘nar kabi o‘nlab yosh va iste’dodli yozuvchilar maydonga 
chiqdiki, Shukur Xolmirzayevning barcha xavotirlari tarqab ketgandek bo‘ldi. 

Kredit-modul 
tizimining foydasi nimalarda ko‘rinadi?

Davlatimiz rahbarining 2019-yil 
8-oktyabridagi “O‘zbekiston 
Respublikasi oliy ta’lim tizimini 
2030-yilgacha rivojlantirish kon-
sepsiyasini tasdiqlash to‘g‘risi-
da”gi farmoniga ko‘ra, res-
publikamizdagi kamida 10 ta 
oliy ta’lim muassasasini xalqa-
ro e’tirof etilgan tashkilotlar 
reytingining birinchi 1000 ta 
o‘rindagi oliy ta’lim muassas-
alari ro‘yxatiga kiritish va oliy 
ta’lim muassasalarida o‘quv 
jarayonini bosqichma-bosqich 
kredit-modul tizimiga o‘tkazish 
belgilangan. 2030-yilga qadar 
mamlakatimizdagi oliy ta’lim 
muassasalarining 85 foizini 
kredit-modul tizimiga o‘tkazish 
ko‘rsatildi.

Kredit-modul tamoyilida ikkita asosiy 
masalaga ahamiyat beriladi: talabalarning 
mustaqil ishlashini ta’minlash, talabalar bili-
mini reyting asosida baholash.

O‘quv jarayonlarini modul asosida tashkil 
qilish, bitta fan, kurs (kredit)ning qiymatini 
aniqlash, talabalar bilimini reyting bali asosida 
baholash, talabalarga o‘zining o‘quv rejalarini 
individual tarzda tuzishlariga imkon yaratish, 
ta’lim jarayonida mustaqil ta’lim olishning 
ulushini oshirish, ta’lim dasturlarining qulayligi 
va mehnat bozorida mutaxassisga qo‘yilgan 
talabdan kelib chiqib o‘zgartirish mumkinligi kre­
dit-modul tizimining asosiy vazifalari hisoblanadi.

Modul – bu bir nechta fan hamda kurslarda 
o‘rganiladigan o‘quv rejasining bir qismi. U tala-
balarda ma’lum bir bilim va ko‘nikma hosil qilish, 
tahliliy-mantiqiy mushohada yuritish salohiyatiga 
ega bo‘lishiga qaratilgan bir nechta fanlar (kurslar) 
majmuidir. Bunda o‘qituvchi o‘quv jarayonini tashkil 
qiladi, jonli video hamda audio ma’ruzalar o‘qiydi, 
talabaning faoliyatini muvofiqlashtiradi, nazorat qila-
di. Talaba esa mavzuni mustaqil o‘rganadi hamda 
berilgan topshiriqlarni bajaradi.

Xorijiy tajribaga ko‘ra, kredit-modul tizimida o‘quv 
jarayoni har semestrda 2-4 tagacha moduldan iborat 
bo‘ladi. Modulda jamlangan fanlar osondan murak-
kablikka, nazariy-uslubiy fanlardan amaliy fanlarga 
qarab hamda mantiqiy jihatdan bir-birini o‘zaro uzviy 
to‘ldirish prinsipi asosida shakllantiriladi. Talabaning 
mutaxassis bo‘lib shakllanishi uchun nafaqat axborot-
lardan xabardor bo‘lishi, balki ularni qayta ishlab, 
amaliyotga joriy qila olish malakasiga ham ega bo‘lishi 
talab etiladi.

Modul asosida o‘qitish tizimida talabaning barcha 
o‘quv faoliyati, auditoriya va auditoriyadan tashqarida ol-
gan, o‘zlashtirgan bilimlari ball berish orqali baholanadi.

Kredit - talabaning alohida ta’lim yo‘nalishi yoki das-
turi (kurs) bo‘yicha fanlarni o‘qib o‘rganishi va o‘zlashti­
rishi uchun sarflangan o‘quv yuklamasining (vaqtning) 
o‘lchov birligi. U talabaning me’yoriy hujjat bilan 
belgilangan, odatda bir hafta davomida auditoriyada va 
mustaqil ravishda ta’lim olishi uchun ajratilgan minimal 
vaqt o‘lchovidir. Talabaga kredit ma’lum bir fandan 
belgilangan topshiriqlarni bajarib, yakuniy imtihondan 
muvaffaqiyatli o‘tganidan so‘ng beriladi.

Har bir talaba tanlagan yo‘nalishi va mutaxassis-
ligi bo‘yicha diplomga ega bo‘lish uchun kreditlarni 
yig‘ib borishi lozim. To‘plangan kredit talabaga 
malakasini oshirib borish yoki qo‘shimcha oliy 
ma’lumot olishiga xizmat qilib boraveradi. Ta’lim 
oluvchilarga ishchi o‘quv rejaga kiritilgan tanlov 
fanlarini tanlash, bu orqali individual o‘quv rejasini 
shakllantirishda bevosita ishtirok etish huquqini 
beradi. Ularga nafaqat fanlarni, balki professor-
o‘qituvchilarni ham tanlash erkinligi beriladi. 

Amaldagi o‘qitish tartibidan farqli, kredit 

tizimida majburiy fanlardan tashqari tanlov fanlari ham 
talabaning individual dars jadvaliga kiritiladi. Talabalar 
o‘qishdan haydalmaydi yoki kursdan-kursga qoldirilmaydi. 
Qaysi fan (kurs)dan belgilangan kreditlarni to‘play olmasa, 
faqat o‘sha fanning o‘zidan qayta imtihon topshiradi. Oliy 
ma’lumot to‘g‘risidagi diplom esa belgilangan kreditlar 
to‘plagandan so‘ng beriladi.

Ilgari ta’lim yo‘nalishlari va mutaxassisliklar o‘quv 
rejalari mehnat bozori talabi, bog‘lanmagan fanlar bilan 
to‘ldirilar, asosan, professor-o‘qituvchini ish bilan ta’min-
lash, unga auditoriya soatini chiqarib berish nuqtai nazari-
dan, shuningdek, kafedra mudirlarining o‘zaro kelishgan 
holda fanlarni taqsimlashi asosida shakllantirilardi.

Talabaga fanlarni hamda professor-o‘qituvchilarni 
tanlash u yoqda tursin, zerikarli bo‘lgan mashg‘ulotlardan 
voz kechib, kutubxonada o‘qib-o‘rganishiga ham imkon 
berilmasdi.

An’anaviy tizimda talaba kelajakda qanday bilimlar-
ni egallashi, ularga qaysi professor-o‘qituvchilar dars 
berishi, yo‘nalish profili, fanlarning qisqacha mazmuni 
bo‘yicha hech qanday materiallar taqdim etilmasdi.

Vaholanki, rivojlangan davlatlarning barcha OTMlarida 
ta’lim yo‘nalishi va mutaxassisliklar to‘g‘risidagi ma’lumot-
lar, xususan, o‘quv rejasida aks etgan fanlarning qisqacha 
sillabusi (fanning identifikatsiyasi, professor-o‘qituvchi 
haqida ma’lumot, dars tavsifi, fanning maqsadi, o‘rganish 
natijalari, o‘qitish metodikasi, fanning rejalari, adabiyotlar, 
baholash metodikasi), fanlar kesimida dars mashg‘ulotla-
rini olib boradigan professor-o‘qituvchilar hamda ularning 
erishgan yutuqlari, mehnat bozorida mutaxassisga qo‘yil-
gan qisqacha talablar, ya’ni qanday nazariy, amaliy bilim, 
ko‘nikma va kasbiy malakaga ega bo‘lishi bilan bog‘liq 
ma’lumotlar universitetlarning veb-saytida ochiq-oydin 
e’lon qilinadi. 

Yuqorida ta’kidlanganidek, an’anaviy o‘qitish tizimi­
ning salbiy jihatlaridan voz kechish va xalqaro standartlar 
talablari doirasida ishlarni tashkil etish bo‘yicha dastlabki 
qadamlar qo‘yilmoqda.

Xususan, filialimizda bakalavriat bosqichida bir se-
mestrda o‘qishga 15 hafta va attestatsiya uchun 4 hafta 
ajratilmoqda. Shunda 4 yilda o‘qish haftalari soni 120 
tani, attestatsiyalar 28 haftani hamda umumiy ta’tillar 
bilan hisoblaganda, 204 haftani tashkil etmoqda. Barcha 
ta’lim yo‘nalishi va mutaxassisliklar o‘quv rejalarida har 
bir bosqichda fanlar ikki qismga, ya’ni asosiy va tanlov 
fanlariga ajratilgan holda aks ettirilmoqda. 

Ushbu talablardan kelib chiqib, talabaga har yili 60 
kreditdan 4 yil ichida jami bakalavriatda o‘qish muddati 
kamida 3 yil bo‘lganda, 180 kredit, o‘qish muddati ka-
mida 4 yil bo‘lganda, 240 kredit to‘plashi zarur. Shunda 
talaba 4 yil davomida ma’ruza, amaliy hamda laboratoriya 
mashg‘ulotlari va imtihon jarayonlarida ishtirok etishiga 
2880 soat, mustaqil ta’limga 4320 soat vaqt sarflashi 
lozim bo‘ladi.

Kredit-modul tizimining joriy etilishi o‘qituvchi va tala-
baning hamkorlikda ishlashida muhim omil. Modulli ta’lim-
da pedagog tinglovchining o‘zlashtirish jarayonini tashkil 
etadi, boshqaradi, maslahat beradi, tekshiradi. Talaba esa 
mustaqil shaxs sifatida o‘zini namoyon etadi va mustaqil 
ishlaydi.

Buning yordamida universitet talabalari har doim 
o‘qituvchi va kursdoshlaridan yordam hamda maslahat 
olish, munozara va bahsga kirisha olish imkoniyatiga ega 
bo‘ladi. Bu esa o‘qituvchining pedagogik mahorati oshi­
shiga, talabalar bilan ochiq muloqotga kirishishiga imkon 
beradi. O‘z-o‘zidan loqayd o‘qituvchi-professorlar hush­
yorlikka chorlanadi. 

Yuqorida ta’kidlab o‘tilganidek, modulli o‘qitish tizimi 
bilan o‘qituvchi nafaqat axborot beruvchi va nazorat qiluv-
chi funksiyalarini, balki maslahatchi hamda muvofiqlashti-
ruvchilik vazifasini bajaradi. 

Ammo bu tizim bizning dunyoqarashimiz, shart-sharoit 
va milliy qadriyatlarimizga to‘la-to‘kis mos keladi degani  
emas. Shu sababli professor-o‘qituvchi va talabalarning 
ham bu boradagi qarashlarini o‘zgartirishimiz, tizim 
talablarini ularga singdirish ham bizning zimmamizga 
tushgan katta yuk. Mehnat bozori raqobati kuchaygan 
davrda oldimizda bundan yaxshiroq yo‘l va tanlov ham 
yo‘q. Nega deganda, barcha rivojlangan mamlakatlar oliy 
ta’lim muassasalarining yo‘li  shu va shu yo‘l orqali yuqori 
natijalarga erishmoqda. 

Quvondiq YARASHEV,
Akbarxon ASROROV, 

SamDU Urgut filiali dotsentlari.


